
Gij yiengh neix gou gig sug, doeg
siujyoz seiz, baez cuengghag, de couh dwg
yienghneix ndwn youq bakdou ranzhag deq
gou, caj gou saet daengz dangqnaj de le, de
couh siujsim dwk daj ndaw daehhongdawz
mbon ok gij saejdaeuz gou maij gwn haenx.
Mizseiz, gou roxnyinh songdou lumj
baengzyoux, gauhcungh seiz, mizgwq gou
caeuq de gotmbaq byaij gvaq diuzgai. Miz lai
baez couhmoz banringz, mbouj rox de daj
gizlawz hongdieg daugma, aemq
daehhongdawz, daengx ndang rim
moekmoenq ndwn youq bakdou hagdangz caj
gou, haujlai  doengzhag cungj roxnaj

Gou ganjvaiq coh de byaij bae,
ndawsim  gingqyienz  gikdoengh  lumj
baeznduj caeuq de daeuj gizneix nei,
seizneix gou cij rox, gizsaed gou seizseiz
gvaqniemh de \seizseiz siengj raen de.

“Dahniq!” Gyae’ gyae de couh coh gou
vadfwngz, sing sug haenx hix coh gou cienz
daeuj, gou baez hozndaet, raemxda dawz
gvaengz. Haj bi lai lo, gou ceihfad de haj bi
lai, hix dwg fad swhgeij haj bi lai, gou
roxnyinh dwglau, caeklaiq mehmbwn bauj
dou bingzan, hawj dou ngoenzneix ndaej
doxiu doxraen. Gou dawz yamqdin cuengq
menh, dauqdaej dwg bouxhung, gou siengj
dawz raemxda bik daugbae, hoeng, raemxda
mbouj dingqvah, lijdwg gvaengzda rim
raemxda byaij daengz dangqnaj de, ndwn
youq dangqnaj de seizhaenx, raemxda gou
engq cienh, lae daeuj mbouj dingz.

De lumj mwhgonq gou lij iq nei, gaem
gienz daengj lwgfwngzmeh, aeu ai fwngzmeh
bang gou uet raemxda.

Gou siengj heuh de coenz ndeu, hoeng
heuh mbouj ok bak, cix baetniuj dwk ngaem
gyaeuj, raemxda  doekbyoebbyoeb, ai
fwngzmeh de caiq bang gou uet raemxda
baez moq, fwngz de miz di co.

De caen byom haujlai, dwg cungj
byomndongj haenx, limgnaj mingzyienj, naj
fonx, mboujgvaq haemq cingsaenz. Gou
mumjgyumq roxnyinh de miz di bienqvaq,
hoeng gangj mbouj ok dwg maz bienqvaq.
Dangyienz lo, haj bi lai seizgan, ndaej
gaijbienq haujlai saeh ne, nanzdauh gou
mbouj bienq?

Daxboh bang gou dawz aen daeh-
aemqlaeng, gou siengj gaem gen de, hoeng,
guh mbouj daengz lumj mwhgonq nei
gagbaenz yienghneix iet fwngz okbae lo, mwh
gauhcungh seiz, gij yiengh caenmaed.
daihfueng caeuq de gotmbaq byaij gvaq
diuzgai haenx bae mbouj dauq lo. Cijndei
siengsim dwk riengz baihlaeng de byaij
haeuj “Bwnhyez” bae. Lij dwg meh lauxbanj
noh hauoiq haemq biz haenx, de ljj
ndaejgeiq dou, coh dou ngaek gyaeuj
riunyumj. Gij yienghbaij doxgaiq ndaw
diemq lij lumj haj bi gonq nei mbouj bieng
saekdi, lienz mbaw deihdoz gwnz ciengz hix
mbouj bienq, song aen congzmwnziq
saekhenj depciengz baij lumj yienghgaeuq,

faenzcieng ndei 3

xaugyaeqENdaem

najcongz nem miz dozgajdungh meuzgyah—
feih, gij yiengh sugnaj haj bi gonq haenx
hamjgvaq seizgan fwt okyienh youq dangqnaj
gou. Caen gyo’ mbaiq aen diemq iq neix, de
daiq dou dauq daengz ndaw gvaengx sugnaj
mwhgonq haenx.

Gag song boux dou ndwi. Aen
congzmwnziq  saekhenj,  gwnzde  coq
daehhongdawz baengzfanzbu daxboh, gaiq
gaugyaeq ndaem feihmakdumh ndeu youq
ndaw buenz luenziq saekhau ce gwnz congz,
baihhenz miz fagca suliu cang youq ndaw
daeh suliu haenx.

“Gwn ba!” Daxboh bang gou nengh aen
daengq okdaeuj le naeuz. De mbouj rox,
seizneix gou gaenq mbouj lumj haj bi gong
nei maij gwn saejdaeuzvan lo. Daj gou caeuq
Daeglingz guhyoux le, de cungj gienq gou,
mbouj hawj gou gwn saejdaeuzvan, mwhgonq
ndaw daeh gou coengzlaiz mbouj noix gvaq
Dwzfuz Giujgwzliz caeuq gij dangzcij van
daengz heuj doek haenx. Gij van neix hawj
gou hwnjyinx caemh ndaej yiengjsouh cungj
vaiqvued rimhoz haenx. Daeglingz liedgaw;j
gij vaihcawq gwn saejdaeuzvan  hawj
gou dingq, doeklaeng lij caensim caen’ eiq
naeuz  mwngz dawz  gou  dangguh
saejdaeuzvan ba, gou fug lo. Daj daxboh biek
gou bae le, caiq mbouj miz byawz baenzneix
dawz gou haeujsim. Youq ndawda daxboh,
gou aiq lij lumj haj bi gonq ityiengh, lauheiq
gou ciengxlwenx cungj dwg dahlwg haj bi
gonq de. De naengh youq doignaj gou, gij
yiengh doeksaet caemh vuenheij lohyouq
gwnz naj de. Gij nyaeuq gokda de youh
maed youh laeg, naj co, conghhanh hix
co, lumj conghcim nei faenbouh youq
song mbiengj henz ndaeng. Raen yienghneix,
ndaeng gou soemjget, raemxda youh nyinh
daeuj lo, yawj de youh lau de raen
raemxda  gou, ngaem  gyaeuj youh lau
raemxda doek. De bang gou mbekhai songz
suliu cang fagca haenx, coi gou gwn,
lumjbaenz gou gwn le de cij cuenggsim,
yienghneix de cijndaej nyinhdingh naengh
youq dangqnaj de dwg dahlwg de
saetbae  youh ndaejdauq  haenx, dwg
dahlwg caengz nauh baetniuj haj bi gong
haenx.

Gaugyaeq lij dwg gij feih mwhgong,
heiq homvan ndawde miz feihmakdumh log
soemj, mboujgvaq seizneix roxnyinh de van
gvagbouh lo, van daengz goek heuj soemj
liux. Gou menhmenh nyaij, geu diemzcub
ndeu youq byailinx raihhai, gaugyaeq gig
vaiq couh yungz lo, heighom rim ndaw bak.

De dinghdingh cim gou.

“Ndei gwn!” Gou naeuz, roxnyinh
conghndaeng miz doxgaiq yaek lae okdaeuj,
gou fwt nyinhdaengz, mwhgonqg, couh dwg
daj siujyoz seiq nienzgaep daengz gauhcungh
bizyez, dou lai baez daeuj daengz
“Bwnhyez”, lumjnaeuz daxboh caengz gwn
gvaq gaugyaeq ndaem feihmakdumh bw,
ngeihcib roek maenz gaiq ndeu.

